
Gwell Swyddi, Gwell Arian, Gwell Bywyd
Gwybodaeth atodol
Ymgyrch Cyflog Byw Ymgyrchwyr Ifanc Achub y Plant.
“Tydw i ddim yn meddwl ei bod yn iawn fod yn rhaid i fy nhad weithio bob dydd o’r wythnos er mwyn ennill digon o arian i’n cynnal ni gartref. Rwy’n meddwl y dylai gael mwy o dâl bob awr fel na fyddai raid iddo weithio cymaint a gallem ni weld mwy arno.” Ymgyrchydd Ifanc Achub y Plant
“Rwy’n credu y dylai fy nhad gael mwy o arian. Mae’n cael ychydig bach mwy na’r isafswm cyflog. Mae’n gweithio bob dydd, gan gynnwys dydd Sadwrn a dydd Sul o 6am tan 8 pm yn y gwaith dur. Mae’n gwneud llawer o oriau ychwanegol hefyd, neu fyddai’r tâl yn ddim heb hynny. Mae Mam yn gweithio hefyd, yn rhan amser; mae’n ymateb i gwynion mewn swyddfa dri diwrnod yr wythnos, ac mae’n cael gwell cyflog na Dad.” Ymgyrchydd Ifanc Achub y Plant
“Rwy’n adnabod rhywun y mae eu tad yn gweithio fel dyn bin ac mae’n cael yr isafswm cyflog. Mae’n gweithio shifftiau wyth awr ond nid yw hynny’n ddigon er hynny. Mae’n rhaid i’w mam wneud gwaith glanhau i wahanol bobl er mwyn cael digon o arian i’r tŷ. Dyw hi ddim yn gallu dod o hyd i un swydd sy’n gallu cynnig digon o oriau na digon o arian i’r teulu gael beth sydd ei angen arnynt i fyw”. Ymgyrchydd Ifanc Achub y Plant
Rydym yn Ymgyrchwyr Ifanc Achub y Plant sy’n gweithio o blaid newid. 

Eleni, mae Ymgyrchwyr Achub y Plant o bob cwr o’r DU wedi dewis ymgyrchu dros gyflog byw. Fel Ymgyrchwyr Ifanc Cymru, ein rhan ni yn ymgyrch y DU yw cynrychioli pobl ifanc, teuluoedd a chymunedau i ymgyrchu o blaid cyflog byw yng Nghymru.
Waeth pa mor galed y maent yn ymdrechu, nid yw’r isafswm cyflog yn ddigon i rai rhieni gael deupen llinyn ynghyd a rhoi’r cyfle gorau mewn bywyd i blant fel ni.

Ond gall Llywodraeth Cymru ein helpu i newid hynny. Rydym am ei dwyn i gyfrif dros yr addewid a wnaeth:   

“Gweithio gydag undebau llafur, cyflogwyr a rhanddeiliaid eraill i ymchwilio i ffyrdd o sicrhau cyflog byw i bob gweithiwr yng Nghymru, o ystyried bod cyflog isel yn broblem sylweddol i lawer o deuluoedd a bod heriau tlodi mewn gwaith yn parhau.” 

Rydym yn gofyn i Lywodraeth Cymru ddweud wrthym sut a phryd y bydd yn gwneud hyn. 

Mae’r cyflog byw yn golygu y byddai pob gweithiwr yng Nghymru yn ennill o leiaf £7.20 yr awr. 

Credwn y dylai Llywodraeth Cymru sicrhau bod ei holl staff yn cael y cyflog byw a’i bod yn dod yn gyflogwr cyflog byw achrededig er mwyn hyrwyddo esiampl gadarnhaol i weddill Cymru. 
Mae Llywodraeth yr Alban yn gwneud hyn eisoes – yn 2011, cyhoeddodd Prif Weinidog yr Alban y byddai’r holl staff yn Llywodraeth yr Alban, asiantaethau Llywodraeth yr Alban a GIG yr Alban yn cael cyflog byw o £7.20 yr awr. Felly rydym yn gofyn pam na chawn ninnau hynny yng Nghymru. Rydym am i Lywodraeth Cymru gyfrifo’r costau a’r opsiynau ar gyfer gwneud yr un peth yng Nghymru.
Pe bai Llywodraeth Cymru yn gweithredu’r camau hyn, byddai’n dangos esiampl wych ac yn cyfleu neges gref ei bod yn credu mewn helpu rhieni yng Nghymru i ddiwallu anghenion sylfaenol eu plant. Gallai wneud i gyflogwyr eraill yng Nghymru ddilyn yr un trywydd hefyd fel y gallem helpu i adeiladu Cymru lle mae pob gweithiwr yn cael cyflog byw. Dyna’r math o Gymru rydym am fyw ynddi!
Mae’n gwneud synnwyr busnes. Byddai rhoi cyflog byw i’ch gweithwyr yn gwneud iddynt fwynhau mwy ar eu gwaith, teimlo eu bod yn cael eu gwerthfawrogi yn y gweithle a gwella safon eu gwaith. Bydd pobl yn cael y tâl y maent yn ei haeddu, bydd safon byw teuluoedd yn gwella, a bydd pobl ifanc yn gwneud yn well yn addysgol gan fod eu rhieni o amgylch yn amlach i’w cynorthwyo. Byddai hefyd yn gwneud i fwy o bobl fod eisiau gweithio ac yn rhoi mwy o obaith i bobl ifanc ar gyfer eu dyfodol.
Bydd busnesau yn gallu dal gafael ar eu staff gan y bydd pobl yn fodlon yn eu gwaith. Byddai gan weithwyr fwy o arian i’w wario hefyd mewn busnesau lleol ac yn yr economi leol. 

Credwn fod hyn yn gwneud synnwyr, felly rydym yn deisebu Llywodraeth Cymru i weithio gyda ni ac Achub y Plant yn ogystal â grwpiau eraill, gan gynnwys Undebau Llafur, i gadw at ei haddewid i ni i weithio tuag at gyflog byw i Gymru.
Rydym yn galw ar Lywodraeth Cymru i gadw at ei haddewid i weithio tuag at gyflog byw i bob gweithiwr yng Nghymru a dweud wrthym pryd a sut y bydd yn gwneud i hyn ddigwydd.

